
بسم الله الرحمن الرحيم
حیاء کے موتی

بیگم ناھید حسن الدین احمد

پیوریا ۔ الیناۓ ۔ امریکا
         اللہ سبحانہ وتعالی نے انسان کی تخلی‍‍ق انتہائی عمدہ طریقے سے کی ہے ۔ فرمایا 
لقد خلقنا الإنسانَ فى أَحسَنِ تَقوِيم (التين 4)
بےشک ہمنے انسان کو بہترین ساخت میں پیدا کیا ہے
اللہ نے بہترین جسم پیدا کرکے اسکے اندر ایسے احساسات بھی پیدا کردیے ہیں جن سے وہ اپنی خوشی ، ناراضگی ، اور بچاؤ کا اظہار کرتا ہے ۔ اور یہ اظہار اسکے جسم پر طاری ہوجاتا ہے ۔ مثلا" جب انسان خوش ہوتا ہے تو اسکا چہرہ خوشی سے دمک اٹھتا ہے ۔ ہونٹوں پر مسکراہٹ آجاتی ہے اور آنکھیں چمکنے لگتی ہیں ۔ اسی طرح جب اسپر غصہ طاری ہوتا ہے تو اسکا چہرہ پھول جاتا ہے ۔ آنکھیں سرخ ہوجاتی ہیں اور ہونٹ تھرتھرانے لگتے ہیں ۔ جسم کا ایک اور اظہار خیالات کا دفاع بھی ہے ۔ ایک ایسا خیال جس سے کسی دوسرے کو نقصان پہنچنے کا احتمال ہو یا خود کو نقصان پہنچنے کا اندیشہ ہو یا جس سے شرمندگی ہو اس طرح انسان کا بچاؤ کرتا ہے کہ اسکی آنکھیں جھک جاتی ہیں ۔ چہرہ سرخ ہوجاتاہے اور پیشانی پر پسینہ آجاتا ہے ۔ جسم کی یہ کیفیت حیاء کہلاتی ہے ۔ کسی شاعر نے کیا خوب کہا ہے

موتی ﺳﻤﺠﻬ کے شان کریمی نے چن لیے
قطرے جو تھے مرے عرق انفعال کے

         میرے اس مقالے کا موضوع یہی احساس یا کیفیت ہے جو حیاء کہلاتی ہے ۔ ہم اسکی وضاحت ﮐﭽﻬ اس طرح کرسکتے ہیں کہ جب کبھی بھی کوئی ناپسندیدہ خیال یا تاثر یا عمل سامنے آتا ہے تو دل میں ایک جھجھک ، ایک بچاؤ ، یا ایک شرمندگی کی سی کیفیت طاری ہو جاتی ہے اور اسی کیفیت کو حیاء کہا جاتا ہے ۔  اس کیفیت سے برائیوں کی راہ میں ایک رکاوٹ پیدا ہوجاتی ہے ۔ اسی طرح کسی کیے جانے والے اچھے یا فرض کام کے نہ کرنے سے ایک شرمندگی سی پیدا ہو جاتی ہے ۔ اسکے برعکس اگر برائی سے بچاؤ کا خیال نہ پیدا ہو اور فرض انجام نہ دینے پر کوئی خلش دل میں نہ پیدا ہو تو کہا جائیگا کہ ایسا انسان بےحیاء ہے ۔ بے حیاء انسان کے لیے برائی کے سارے دروازے کھلتے چلے جاتے ہیں ۔ پھر وہ کوئی بھی برا کام بلا جھجھک آسانی سے کرڈالتا ہے ۔ اسی بات کی طرف نبی کریم صلی اللہ علیہ وسلم کی یہ حدیث اشارہ کرتی ہے ۔ حضرت عبداللہ ابن مسعود کی روایت ہے کہ آپ نے فرمایا کہ "اگر تم میں حیاء نہیں تو پھر جوچاھوکرو"۔ (بخاری)
         اب یہاں پر یہ مناسب معلوم ہوتا ہے کہ ہم حیاء کی اھمیت سمجھنے کے لیے چند اور حدیثوں کا مطالعہ کرلیں ۔ یہ حدیثیں کتاب "اللولو والمرجان" کے باب ایمان کی شاخوں سے لی گئی ہیں ۔
         حضرت ابو ھریرہ کا بیان ہے کہ نبی کریم صلی اللہ علیہ وسلم نے فرمایا کہ ایمان کی ساٹھھ سے زیادہ شاخیں ہیں اور حیاء بھی ایمان کی ایک شاخ ہے ۔ اسکے معنی یہ ہوئے کہ اگر کسی انسان میں حیاء نہیں ہے تو اسکا ایمان ہی مکمل نہیں ہے ۔ وہ ایک ایسے درخت کی مانند ہے جسکی ایک شاخ کٹی ہوئی ہے ۔ لھذا وہ انسان ایمان کے درخت کے کچھہ پھلوں سے محروم ہے ۔ اور یہ تو ایک بڑا نقصان ہے ۔

         ایک دوسری حدیث میں حضرت عبداللہ ابن عمر فرماتے ہیں کہ نبی کریم صلی اللہ علیہ وسلم ایک انصاری کے پاس سے گذرے جو اپنے بھائی کو حیاء کے باریمیں نصیحت کررہا تھا ۔ آپ نے فرمایا کہ "اسکو اسکے حال پرچھوڑ دو کیونکہ حیاء ایمان کا ایک شعبہ ہے" ۔ یعنی جب ایمان کاایک شعبہ ہی کام نہ کررہا ہوتو اسکے اثرات انسانی زندگی پر مشکل ہی سے طاری ہوں گے ۔ اس سے یہ بھی معلوم ہوا کہ حیاء ہر حال میں اختیار کرناچاھیے خواہ اس سے وقتی طور پر نقصان ہی کیوں نہ ہو جاۓ ۔ یہ زیادہ بھتر ہے کہ حیاء کی وجہ سے نقصان اٹھالیاجائے نہ کہ بے حیائی سے وقتی طور پر تھوڑا سا فائدہ اٹھایاجاۓ ۔ اس حدیث سے یہی تعلیم ہمیں ملتی ہے ۔
         ایک تیسری حدیث میں حضرت عمران بن حصین فرماتے ہیں کہ نبی کریم صلی اللہ علیہ وسلم نے فرمایا "حیاء صرف بھلائی لاتی ہے" ۔ اس حدیث سے معلوم ہوا کہ حیاء سے بظاھر جوبات نقصان دہ محسوس ہوتی ہے وہ دراصل بھلائی ہے ۔ اس طرح ایک حیاءدار انسان کبھی بھی نقصان میں نہیں رہتا بلکہ اسکے لیے آئندہ زندگی میں بھلائی ہی بھلائی ہے ۔ 

         حیاء کی ایک اہمیت یہ بھی ہے کہ یہ انسان کا زیور ہے اور اس سے انسان کی زینت ہوتی ہے ۔ ۔ حضرت انس بیان کرتے ہیں کہ نبی کریم صلی اللہ علیہ وسلم نے فرمایا کہ "بےحیائی جس چیز میں ہو وہ اسے عیب دار بنا دیتی ہے اور جس چیز میں حیاء ہووہ اسے زینت دیتی ہے (ترمذی)۔ زینت کا مقصد دوسروں کے لیے کشش پیداکرنا ہے ۔ حیاء سے چہرے پر جو سرخی دوڑتی ہے وہ اسے دلکش بنا دیتی ہے اور دیکھنے والا متاثر ہوۓ بغیر نہیں رہ سکتا ۔  
         حضرت ابوبکرصدیق نے خلافت کا بار سنبھالنے کے بعد جو پہلا خطبہ دیا اسمیں آپنے فرمایا کہ جوقوم بے حیائی کی طرف قدم بڑھائیگی اللہ اسے مصیبتوں میں مبتلا کردیگا ۔ اس سے یہ معلوم ہوا کہ حیاء کا سب سے بڑا فائدہ یہ ہے کہ انسان مصیبتوں سے بچ جاتا ہے ۔
         امام شافعی نے فرمایا کہ بے حیاء کی صحبت قیامت کے دن رسوائی کا باعث ہوگی ۔ اس سے معلوم ہوا کہ جو چیزیں قیامت کے دن رسوائی سے بچاؤ کی باعث ہوں گی انمیں ایک حیاء بھی ہے ۔

         حیاءدار انسان اپنے کو فحش باتوں سے بچاتا ہے ۔ اسکے لباس ، بول چال ، رہن سہن سے حیاء ٹپک رہی ہوتی ہے ۔ اور اس طرح وہ معاشرے میں ایک ہر دل عزیز شخصیت کا مالک ہوتا ہے ۔

         حیاءدار عورت جب کسی نامحرم مرد کو دیکھتی ہے تو اپنی نظریں نیچی کرلیتی ہے اور اپنے بدن کو چھپالیتی ہے ۔ اسی کا حکم اللہ نے دیا ہے جب فرمایا

يَغضُضُنَ مِن أبصَارِهِنَّ وَيَحفَظنَ فُرُوجَهُنَّ (النور 31)

(اپنی نگاہیں نیچی رکھیں اور اپنی شرمگاہوں کی حفاظت کریں)

بالکل اسی طرح کا حکم مردوں کو بھی دیا گیا ہے ۔ جو لوگ نامحرم کے ساتھہ گفتگو میں ایسا نہیں کرتے وہ گویا بےحیائی کا مظاہرہ کرتے ہیں اور اس طرح اللہ کی نافرمانی کے مرتکب ہوتے ہیں ۔
         حیاء گناہون اور غلط کاموں سے بچانے کی ایک ڈھال ہے ۔ حیاء ایسے تمام کاموں سے بچاتی ہے جو فواحش کی طرف لے جاتے ہیں ۔ فواحش میں وہ تمام چیزیں اور عمل شامل ہیں جنکی برائی واضح ہے جیسے زنا ، عمل قوم لوط ، ننگا پن ، تہمت ، اور باپ کی منکوحہ سے شادی یعنی کسی عورت کا اپنے سابقہ شوہر کے بیٹے سے جو کسی دوسری عورت سے پیدا ہوا ہو شادی کرنا  ۔ یہ سب اعمال قرآن کے مطابق فواحش میں شمار ہوتے ہیں ۔ اسی طرح حدیث نبوی کے مطابق چوری ، شراب نوشی اور بھیک مانگنا بھی فواحش اعمال میں شمار ہوتے ہیں ۔ اللہ تعالی کا فرمان ہے کہ ایسے تمام عمل سے بچاجا‍ۓ ۔ ان اعمال کو علانیہ کیا جاۓ اور نہ ہی خفیہ طور پر۔ اللہ کا حکم ہے کہ 
وَلاَ تَقرَبُواالفَوَاحِشَ مَا ظَهَرَ مِنهَا وَمَا بَطَنَ (الانعام 151)

(بے حیائی کے قریب بھی نہ پھٹکوخواہ وہ کھلی ہوں یا چھپی)

گویا حیاء ان تمام کاموں سے روکتی ہے جو فواحش میں شامل ہیں ۔ یہاں کھلی اور چھپی سے مفتی محمد شفیع نے یہ معنی لیے ہیں کہ ایسی کسی جگہ بھی نہ جاؤ جہاں جاکر یہ خطرہ ہو کہ انسان گناہ میں مبتلا ہوجائیگا ۔

         حیاء اور حیاءدار کے خالق نے جہاں حیاء اور حیاءدار کو پیدا کیاہے وہاں حیاءدار کو حیاء کی حفاظت اور اسکو مضبوط کرنے کے ذرائع اور طریقے بھی بتائے ہیں ۔

         پہلا عمل جو حیاء کی حفاظت کے لیے ضروری ہے وہ ہے ستر کا ڈھانکنا ۔ اسلامی قوانین کے مطابق جسم کا کچھہ حصہ کھلا رہ سکتا ہے اور کچھہ حصے کا چھپایا جانا ضروری ہے۔ جن حصوں کو چھپانا ضروری ہے وہ حصے ستر کہلاتے ہیں ۔ ستر کو چھپانا حیاء کا عمل ہے اور اسکو نہ چھپانا بےحیائی کا اظہار ہے ۔ ستر کو چھپانے ، موسم کے اثرات سے بچنے اور زینت کے اظہار کے لیے اللہ نے لباس پیداکیا ہے۔ فرمایا
يَـآ بَنِى ءَآدَمَ قَد أَنزَلنَا عَلَيكُم لِبَاسًا يَُّوأرِى سَوءَاتِكُم وَرِيشًا وَ لِبَاسُ التَّقوَى ذَالِكَ خَيرٌ 

(الاعراف 26)
(اے بنی آدم ہم نے تم پر لباس نازل کیا ہے تاکہ تمہارے ستر کو ڈھانکے اور تمہارے لیے 
جسم کی حفاظت اور زینت کا ذریعہ بھی ہو ۔ اور بہترین لباس تقوے کا لباس ہے)

اب یہ بات بالکل واضح ہے کہ لباس انسان کے لیے اس لیے ضروری قرار پایا کہ وہ انسان کے قابل شرم حصوں کو چھپاۓ ۔ یہاں ہم لباس کی تفصیلی تشریح میں جاۓ بغیر صرف اس بات کو مد نظر رکھیں گے کہ اس سے ہم اپنی شرمگاہوں کو چھپاتے ہیں ۔ اور اس طرح ہم لباس سے ستر کوچھپانے کا کام لیتے ہیں جو کہ حیاء کا ایک اہم تقاضا ہے ۔
         یہاں یہ مناسب معلوم ہوتا ہے کہ ستر کی تھوڑی سی تفصیل بیان کر دی جاۓ ۔ ایک حدیث کے مطابق مرد کا ستر اسکے ناف سے لیکر اسکے گٹھنوں تک ہے ۔ مرد کو اپنے جسم کے یہ حصے ہمیشہ دوسروں سے چھپانے چاہیے ۔ عورتوں کو ایسی جگہ نہ جانا چاہیے جہاں مرد اپنے ستر کو چھپانے کا اہتمام نہیں کرتے ۔ مرد کا صرف لنگوٹ باندھ کر دوسروں کے سامنے آنا ایک انتہائی بےحیائی کا عمل ہے ۔ مردوں کے سامنے عورت کا سارا جسم ستر ہے سواۓ تین اعضاء کے ۔ یہ تین اعضاء اسکا چہرہ ، دونوں ہاتھہ گٹوں سے نیچے اور دونوں قدم ہیں ۔  علماء اور فقہا کے مطابق یہ حصے مردوں کے سامنے کھلے رہ سکتے ہیں ۔ یہ بات واضح رہے کہ جسم کے وہ حصے جو ستر میں شمار ہوتے ہیں تنہائی میں بھی ڈھکے رہنے چاہیے ۔ نبی کریم صلی اللہ علیہ وسلم نے فرمایا "خبردار۔ کبھی ننگے نہ رہا کرو۔ تمہارے ساتھہ وہ ہیں جوتم سے کبھی جدا نہیں ہوتے"۔ ہر انسان کے ساتھہ دو فرشتے ہوتے ہیں جو اسکے اعمال اوراقوال لکھتے رہتے ہیں ۔ حیاء کا تقاضا ہے کہ اکیلے میں بھی ان دونوں سے ستر کو چھپاکر رکھا جاۓ ۔ 

         اب آئیے ذرا لباس پر بھی گفتگو کرلیں ۔ ہمارا لباس بھی ہماری حیاء کے اظہار کا ایک طریقہ ہے ۔ عورتیں عورتوں کے سامنے یا اپنے محرم مردوں کے سامنے خوشنما لباس میں رہ سکتی ہیں بلکہ رہنا بھی چاہیے کیونکہ لباس کا ایک مقصد زینت بھی ہے ۔ مگر حیاء کا تقاضا یہ ہے کہ لباس اتنا باریک نہ ہو کہ جسم جھلکتا ہو ۔ ایک مرتبہ جب ام المومنین حضرت عائشہ کی بہن حضرت اسماء نبی صلی اللہ علیہ وسلم کے سامنے باریک لباس پہن کر آئیں جس سے انکا بدن جھلک رہا تھا تو آپ نے منہ پھیر لیا اور فرمایا کہ اے اسماء عورت جب جوان ہو جاۓ تو اسکو زیب نہیں دیتا کہ وہ اپنا بدن مردوں کو دکھاۓ بجز چہرے ، ہاتھہ اور دونوں قدم کے (ابو داؤد) ۔ اسی طرح جب عورت محفل میں یا گھر میں ہو جہاں محرم مرد اور عورت سب ہوں وہاں اسکو اپنا دوپٹہ بھی اوڑھے رہنا چاہیے ۔ اللہ نے فرمایا 
وَليَضرِبنَ بِخُمرِهِنَّ عَلَى جُيُوبِهِنَّ (النور 31)
(اور عورتیں اپنے سینوں پر اپنی اوڑھنیاں ڈالے رہیں )

اس سے یہ معلوم ہوا کہ حیاء کا تقاضا یہ ہے کہ دوپٹہ اس طرح اوڑھا جاۓ کہ سر کے ساتھہ سینہ بھی ڈھکا رہے ۔

         حیاء کا ایک اور تقاضا یہ بھی ہے کہ جب عورت گھر سے باہر نکلے تو اپنے بدن اور لباس کو چھپانے کے لیے ایک چغہ یا گون یا کوٹ یا چادر یا برقع ڈال لیا کرے تاکہ پہچان لی جاۓ کہ وہ ایک باحیاء شریف زادی مسلمہ ہے اور پھر وہ پریشانی سے بچ جاۓ ۔
 اللہ نے یہ حکم اس طرح دیا ہے کہ
يُدنِينَ عَلَيهِنَّ مِن جَلاَبِيبِهِنَّ (الاحزاب 59)

(اپنے اوپر اپنی چادریں ڈال لیا کریں)

اس سے چند باتیں واضح طور پر سامنے آئیں ۔ اول یہ کہ اپنی زینت کا اظہار نامحرم مردوں پر نہ کیا جاۓ ۔ دوسری یہ کہ نامحرم  مردوں کی ھنسی و مذاق اور دل لگیوں سے بچا جاۓ ۔ اس سے یہ بھی معلوم ہوا کہ عورت اپنی ضروریات کے لیے گھر سے باہر جا  سکتی ہے اور نا محرم مردوں سے ضرورت کے مطابق باوقار انداز میں گفتگو کرسکتی ہے ۔ اور اس سے یہ بھی معلوم ہوا کہ عورت کی آواز کا پردہ نہیں ہے ۔ یہ بات اس طرح ظاہر ہو جاتی ہے کہ عورت جب ضرورت سے باہر جائیگی تو نامحرم مردوں سے واسطہ پڑیگا اور وہ خریدوفروخت اور راستہ پوچھنے اوربات سمجھنے کے لیے ان سے گفتگو کر سکتی ہے ۔ ہم کو یہ بھی معلوم ہے کہ بے شمار صحابہ ایسی صحابیات کے پاس درس و تدریس کے لیے جاتے تھے جو علم و فقہ میں ممتاز تھیں ۔ ہمارے بعض گھروں میں عورتیں فون نہیں اٹھاتیں کہ نامحرم مردوں سے بات کرنی ہوگی ۔ ایسی حیاء اور شرم بے جا ہے ۔ بلکہ یہ نادانی ہے حیاء نہیں ہے ۔ یہاں ہم اسکی وضاحت کرتے چلیں کہ مولانا مودودی نے اپنی کتاب "پردہ" میں یہ لکھا ہے کہ حقیقی ضروریات کے تحت عورتیں نامحرم ڈاکٹر کو اپنے ستر کا ضروری حصہ دکھا سکتی ہیں ۔ کوئی حادثہ پیش آجاۓ یا جان کا خطرہ ہو تو محرم اور نامحرم کی تمیز کا خیال کیے بغیر عورت کے جسم کو چھوا یا اٹھایا جا سکتا ہے تاکہ جان بچائی جا سکے کہ جان کا بچانا فرض ہے خواہ کسی طرح ہو ۔ البتہ نامحرم مرد یا نا محرم عورت سے ملاقات یا گفتگو کے وقت حیاء کا تقاضا ہے کہ نظریں نیچی رکھی جائیں اور ہم یہ پہلے دیکھہ چکے ہیں کہ اللہ کا یہی حکم ہے ۔
         ستر ڈھانکنے  اور نا محرم مردوں سے گفتگو اور ملاقات کے آداب کے مطالعے کے بعد اب ہم نکاح پر گفتگو کریں گے جو حیاء کی حفاظت کی ایک اور مضبوط ڈھال ہے ۔
         اللہ تعالی نے مرد اور عورت کو پیداکرکے ان دونوں میں ایک دوسرے کے لیے کشش کا سامان بھی رکھدیا ہے تاکے وہ ایک دوسرے سے محبت اور الفت کا برتاؤ کریں ۔ یہ اس لیے کیا کہ انسانی زندگی کو آگے بڑھانے کے دو مقاصد حاصل کیے جا سکیں ۔ یہ دو مقاصد ایک دوسرے سے سکون  و آرام اور اولاد کا حصول ہیں ۔ اللہ نے فرمایا 

ان خَلَقَ لَكُم مِّن اَنفُسِكُم أَزوَاجًا لِّتَسكِنُوا إلَيهَا (الروم 21)
(تمہاری ہی جنس سے تمہارے لیے زوج بنایا تاکہ تم ان کے پاس سکون حاصل کرو)

یہاں ازدواج کا مقصد سکون کا حصول بتایا گیا ہے ۔اور اسی طرح ایک دوسری جگہ فرمایا

وَجَعَلَ لَكُم مِّن أَزوَاجِكُم بَنِينَ وَ حَفَدَةً (النحل 72)

(اور تمہارے لیے تمہارے زوج سے بیٹےاور پوتے پیدا کیے)
اس آیت سے یہ معلوم ہوا کہ ازدواج کا مقصد نہ صرف اولاد کا حصول ہے بلکہ اولاد سے بھی اولاد حاصل کی جاۓ ۔

         کیا اللہ نے انسان کو جانوروں کی طرح آزاد چھوڑ دیا ہے کہ وہ بھی بے حیائی کے ساتھہ فطرت کے ان تقاضوں کوجس طرح ، جہاں ، اور جس سے چاہے پورا کرے؟  اللہ نے انسان کو اشرف المخلوقات بنایا ہے ۔ انسان کا ایک اہم شرف اسکی حیاء ہے ۔ اللہ نے اس حیاء کی حفاظت کے لیے نکاح کا نظام بنایا ہے ۔ نکاح نبی کریم صلی اللہ علیہ وسلم کی سنت بھی ہے ۔ آپ نے فرمایا 
النِّكَاحُ سُنَّتِى فَمَن رَغِبَ عَن سُنَّتِى فَلَيسَ مِنِّى (ابن ماجه)

(نکاح میری سنت ہے جو اس سے اعراض کرے وہ ہم میں سے نہیں)

 نکاح انسان کی نظروں اور اسکے اعمال کو پاک اور صاف رکھتا ہے  اور اس طرح حیاء کو نہ صرف جلاء حاصل ہوتی ہے بلکہ وہ مضبوط  بھی ہوتی ہے ۔ حیاء کو برقرار رکھتے ہوۓ انسان اپنی جنسی طلب اور تقاضوں کو نکاح کے ذریعہ پوراکرلیتا ہے۔ اس طرح حیاء کو برقرار رکھتے ہوۓ ہر انسان سکون اور اولاد حاصل کرسکتا ہے ۔  اور زنا جیسے عمل سے اپنے کو بچا لیتا ہے ۔
         اب ہم کچھہ مثالیں نبی کریم صلی اللہ علیہ وسلم ، صحابہ اور صحابیات کی زندگی سے پیش کرتے ہیں تاکہ ہمارے لیے حیاء کو سمجھنا اور اسکا برتنا آسان ہوجاۓ ۔ اور کیوں نہ ہو جبکہ انکی زندگیاں ہمارے لیے  نمونہ اور باعث عمل ہیں ۔   
         حضرت عبداللہ بن عمرو بن العاص کی روایت ہے کہ چند لوگ حضرت ابو بکر صدیق کی زوجہ حضرت اسماء بنت عمیس کے پاس آۓ ۔ حضرت صدیق جب آۓ تو انکو موجود پایا ۔ آپ نے نبی کریم صلی اللہ علیہ وسلم سے اسکا ذکر کیا اور یہ بھی فرمایا کہ اپنی بیوی میں انھوں نے بھلائی کے سوا اور کچھہ نہ پایا ۔ رسول اللہ صلی اللہ علیہ وسلم منبرپر تشریف لے گئے اور فرمایا کہ "آج سے کوئی مرد ھرگز ایسی عورت کے پاس نہ جاۓ جسکا خاوند موجود نہ ہو سواۓ اسکے کہ جانیوالے کے ساتھہ ایک یا دو مرد اور ہوں"(مسلم)۔ اس سے یہ معلوم ہوا کہ جب تین افراد ہوں یعنی دو مرد اور ایک عورت تو حیاء برقرار رہتی ہے اور بے حیائی کسی سے سرزد نہیں ہو سکتی ۔
         حضرت ابو ہریرہ فرماتے ہیں کہ رسول اللہ صلی اللہ علیہ وسلم نے فرمایا کہ جو عورت اللہ اور آخرت ر ایمان رکھتی ہواسکے لیے جائز نہیں کہ ایک دن اور رات کا سفر اس حال میں کرے کہ اسکے ساتھہ محرم نہ ہو (بخاری) ۔ اس سے یہ معلوم ہوا کہ جب بھی عورت کم از کم ایک دن اور ایک رات کے سفر پر نکلے تو اپنی حیاء کی حفاظت کی خاطر کسی محرم کو ساتھہ لے لے ورنہ خدشہ ہے کہ محرم کی غیر موجودگی کی وجہ سے کوئی بے حیائی کا کام سرزد ہوجاۓ ۔
         ام المومنین حضرت ام سلمہ فرماتی ہیں کہ رسول اللہ صلی اللہ علیہ وسلم کے زمانے میں عورتیں نماز کا سلام پھیرتے ہی اٹھہ جایا کرتی تھیں اور آپ اور مرد جب تک اللہ کو منظور ہوتا بیٹھے رھتے تھے (نسائی) ۔ اس حدیث سے یہ معلوم ہوا کہ بغیر کسی جائز اور تعمیری مقصد کے مردوں کے ساتھہ کسی اجتماع میں بلا ضرورت بیٹھے رہنا حیاء کے خلاف ہے ۔ حیاء کا تقاضا ہے کہ جب ضرورت پوری ہوجاۓ تو عورتیں ایسی محافل سے اٹھہ جائیں ۔
         حضرت بریدہ فرماتے ہیں کہ رسول اللہ صلی اللہ علیہ وسلم نے فرمایا "اے علی ایک نگاہ کے بعد دوسری نگاہ نہ ڈالا کرو کیونکہ پہلی نگاہ گناہ نہیں ہے مگر دوسری کا گناہ ہوگا" (ترمذی) ۔ اس حدیث سے معلوم ہوا کہ کسی غلط جگہ کسی کی نگاہ اتفاقا"  پڑجاۓ تو یہ فطری بات ہوگی۔ مگر پھر حیاء کا تقاضا یہ ہے کہ نظر فورا" ہٹالی جاۓ اوروہاں دوبارہ نظر نہ ڈالی جاۓ ۔

         ہم سب جانتے ہیں کہ بے حیائی کا تعلق صرف عمل سے ہی نہیں بلکہ قول سے بھی ہے ۔ بے شرمی کی گفتگو کرنا بھی اتنا ہی برا ہے جتنا بے شرمی کا عمل ۔ رسول اللہ صلی اللہ علیہ وسلم نے اس بات کو سختی سے منع کیا ہے کہ کوئی اپنے ازدواجی تعلقات کا برملا اظہار کرے ۔ حضرت ابو ہریرہ بیان کرتے ہیں کہ رسول اللہ صلی اللہ علیہ وسلم نے فرمایا کہ "میری امت کے تمام گناہ بخش دیے جائیں گے سواۓ ان لوگوں کے گناہوں کے جو اپنے گناہوں کو فاش کرتے ہیں ۔ گناہوں کا فاش کرنا یہ ہے کہ رات کو برا عمل کرے اور صبح وہ کہنے لگے کہ رات میں نے ایسا اور ایسا کیا ہے " (مسلم) ۔ اس سے یہ معلوم ہوا کہ گناہ کرنا تو بے حیائی ہے ہی مگر اسکا بیان کرنا بھی انتہائی بے حیائی کی بات ہے ۔
         اللہ سے دعا ہے کہ ہم سب کو حیاء کے زیور سے آراستہ کرے، ہمکو بے حیائی سے بچاۓ ، اور جو بے حیائی کا عمل ہو گیا ہو اسے معاف فرماۓ ۔آمین

وَ آخر دعوانا ان الحمد لله رب العالمين  . والصلوة والسلام على اشرف الانبیاء و المرسلین .
    حیاء کے موتی             بیگم ناہید حسن الدین احمد                         1 

